
sþ. 96. Tillaga til þingsályktunar [86. mál]
um stuðning við bann gegn geimvopnum.

Flm.: Hjörleifur Guttormsson, Kristín S. Kvaran, Guðrún Agnarsdóttir.

Alþingi ályktar að fela ríkisstjórninni að beita sér fyrir og styðja á alþjóðavettvangi
bann við geimvopnum þar sem miðað verði við:
1. Að allar rannsóknir og tilraunir, er tengjast hernaði í himingeimnum, verði tafarlaust

stöðvaðar.
2. Að hvers konar hernaðarumsvif og vopnakerfi til nota í himingeimnum verði bönnuð.
3. Að óheimil sé smíði vopna sem grand að geta þeim gervihnöttum og öðrum tækjum sem

tengjast friðsamlegri nýtingu himinhvolfsins.

Greinargerð.
Geimvopn og notkun himingeimsins í hernaðarskyni hafa tekið mikið rúm í umræðunni

um vígbúnaðarkapphlaup risaveldanna, einkum eftir hina frægu "stjörnustríðsræðu"
Reagans Bandaríkjaforseta sem hann hélt 23. mars 1983. Þar boðaði hann byltingarkennda
áætlun um svonefnt "geimvarnafrumkvæði" (Strategic Defense Initiative) eða SDI-áætlun.
Samkvæmt henni mundu Bandaríkin leita leiða til að eyða öllum langdrægum eldflaugum og
kjarnaoddum, sem skotið yrði á loft í átt til Bandaríkjanna, og gera slík vopn óskaðieg.

Með slíkum vopnabúnaði, sem að hluta til yrði komið fyrir úti í himingeimnum, boðaði
Reagan forseti að unnt ætti að verða að útiloka ógnina af gereyðingu af völdum
kjarnorkuvopna og gera þau þar með "óvirk og óþörf" í reynd.

Þessi boðskapur Bandaríkjaforseta og sú áætlun, sem honum tengist, hefur síðan kallað
fram mikla og vaxandi gagnrýni, bæði innan Bandaríkjanna og á alþjóðavettvangi. Ýmsir
þjóðarleiðtogar og þjóðþing hafa tekið eindregna afstöðu gegn geimvopnaáætluninni, m.a. í
löndum sem aðild eiga að Atlantshafsbandalaginu. Má þar nefna Mitterand Frakklandsfor-
seta og danska þingið en meiri hluti þess ályktaði gegn geimvopnum 26. mars 1985.

Ástæðurnar fyrir vaxandi andstöðu við geimvopnaáætlunina eru af margvíslegum toga
og verða hér aðeins nefnd örfá atriði:
1. Geimvopnakapphlaup milli risaveldanna mundi gera að engu samninginn um takmörk-

un gagneldflaugakerfa (Treaty on the Limitation of Anti-Ballistic Missile Systems),
ABM-sáttmálann frá árinu 1972, sem er einn gildasti þátturinn í SALT I samkomu-
laginu.

2. Geimvopnaáætlun Bandaríkjanna gæti girt fyrir allar frekari tilraunir til að hemja
vígbúnaðarkapphlaupið og aukið þannig stórkostlega hættuna á gereyðingarstyrjöld.

3. Ríki Vestur-Evrópu yrðu hernaðarlega enn háðari Bandaríkjunum en nú er og
vettvangur átakanna milli austurs og vesturs færðist í enn ríkari mæli en nú er til
Evrópu.

4. Með tilkomu geimvopna mundi ákvörðun um stríð eða frið, líf eða tortímingu, færast
endanlega úr mannlegu valdi yfir í vélrænar tölvur þar eð bregðast yrði við eldflaugaárás
innan fárra sekúndna frá því að eldflaugum hefði verið skotið á loft. Hættan á
tortímingu mannkyns vegna tæknilegra mistaka margfaldast að sama skapi.

Margir vísindamenn og hernaðarsérfræðingar hafa enga trú á að geimvarnadæmið gangi
upp og geti veitt það öryggi sem Reagan notaði sem aðalröksemd í mars 1983. Viðbrögð
gagnaðilans, þ.e. Sovétríkjanna, yrðu að líkindum ekki aðeins þau að setja af stað eða herða
á eigin geimvopnarannsóknum, heldur öðru fremur að fjölga langdrægum eldflaugum og
fullkomna þær til að komast þannig fram hjá varnarviðbúnaði andstæðingsins. Þannig muni
Sovétríkin alltaf geta tryggt að hluti af eldflaugaregninu komist á leiðarenda. Geimvopna-
kerfi eru heldur ekki talin geta veitt vörn gegn árás stýriflauga sem fljúga lágt yfir yfirborði
jarðar. Þannig er virkni slíkra vopnakerfa mjög óviss þótt tæknidraumarnir rættust sem SDI-
áætlunin á að skera úr um. Niðurstaðan yrði að öllum líkindum langtum viðkvæmara og
óvissara ástand en nú ríkir á hernaðarsviðinu.

Hinn gífurlegi kostnaður við rannsóknaáætlun Bandaríkjanna er mál út af fyrir sig.
Áætlað hefur verið að hann nemi fyrir tímabilið 1985-89 um 26 milljörðum bandaríkjadala
(yfir 1000 milljörðum ísl. króna), þar af hefur Bandaríkjaþing samþykkt um 4 milljarða dala
vegna áranna 1985 og 1986. Að þessu rannsóknatímabili loknu á m.a. að vera unnt að meta
tæknilegar forsendur að baki SDI-áætluninni , en þær eru taldar afar óvissar miðað við
núverandi þekkingu. Þessi hugarfóstur byggja m.a. á leysigeislum sem granda eiga
eldflaugum sem fyrst eftir að þeim yrði skotið á loft, en flugtími þeirra er um 30 mínútur
samtals milli meginlanda. Hér eru það sekúndur sem úrslitum gætu ráðið og allt er undir
vélrænu mati tölvubúnaðar komið. Það segir sitt um viðtökur vísindamanna við þessari
áætlun að um miðjan október 1985 bundust um 1300 bandarískir vísindamenn og
háskólakennarar, þar af 12 nóbelsverðlaunahafar, samtökum um að eiga engan hlut að
geimvopnarannsóknum sem nú eru að hefjast að frumkvæði Reagans forseta.
Í fylgiskjali með þessari þingsályktunartillögu er að finna kafla úr riti Öryggismála-

nefndar, "Samningar um afvopnun og takmörkun vígbúnaðar" eftir Albert Jónsson og Þórð
Ingva Guðmundsson (útg. 1985), þar sem m. a. er fjallað um ABM-sáttmálann frá 1972 um
takmörkun gagneldflaugakerfa.

Litið hefur verið á þennan ABM-sáttmála sem einn þýðingarmesta samning milli
risaveldanna um takmörkun vígbúnaðarkapphlaupsins. Í yfirlýsingu svonefnds Aspen-hóps
stjórnmálamanna frá árinu 1984, sem að stóðu fjölmargir heimsþekktir menn, þeirra á
meðal Helmut Schmidt, Pierre Trudeau og Robert McNamara, er ABM-samningurinn
talinn vera "hornsteinn hernaðarlegs stöðugleika ... Á honum ætti að byggja og bæta um þar
sem nauðsyn krefur, en ekki grafa undan honum", segir í yfirlýsingunni. Þar er enn fremur
mælt með því að "viðræður ættu að byrja strax milli Bandaríkjanna og Sovétríkjanna um að
ná tökum á vopnum sem grandað geta gervihnöttum. Eftirlits- og fjarskiptagervihnettir hafa
ásamt öðrum gervihnöttum haft grundvallarþýðingu fyrir hernaðarlegan stöðugleika sem
ekki má tefla í tvísýnu með truflandi viðleitni til að ná einhliða en skammvinnum
yfirburðum. "

Í sama streng er tekið í yfirlýsingum og ályktunum margra virtra aðila sem látið hafa sig
skipta vígbúnaðarkapphlaupið, t. d. Palme-nefndarinnar og Delhí-hóps sex þjóðarleiðtoga
frá árinu 1984.

Með samþykkt þessarar þingsályktunartillögu mundi Alþingi taka undir með þeim
fjölmörgu sem gera sér ljósa hættuna af þeirri stigmögnun vígbúnaðarkapphlaupsins sem
fylgja mundi í kjölfar geimvopnarannsókna. Með tillögunni er lögð á það áhersla að Alþingi
Íslendinga leggi sitt lóð á vogarskálina gegn öllum hugmyndum um að nota himingeiminn til
hernaðar nú og í framtíðinni og að fulltrúar Íslands fylgi þeirri stefnu eftir á alþjóðavett-
vangi.

Fylgiskjal.

Albert Jónsson og Þórður Ingvi Guðmundsson:
SAMNINGAR UM AFVOPNUN OG TAKMÖRKUN VÍGBÚNAÐAR

II. SALT I samningarnir.
(Úr riti Öryggismálanefndar , 4.)

SALT I samningunum frá 1972 má skipta í þrennt. Í fyrsta lagi var gerður samningur
sem takmarkaði eldflaugavarnir. Prótókolíur við samninginn var gerður tveimur árum síðar
og jók hann enn á þær takmarkanir sem fyrir voru. Í öðru lagi var gerður "bráðabirgðasamn-
ingur um vissar ráðstafanir með tilliti til takmörkunar strategískra sóknarvopna" . Í þriðja
lagi var komið á fót nefnd, sem skipuð er fulltrúum beggja, til að fjalla um og aðstoða við
framkvæmd SALT samninganna.

ILI. Samningur milli Bandaríkjanna og Sovétríkjanna
um takmörkun gagneldflaugakerfa.

(Treaty between the United States of America and the Union of Soviet Socialist
Republics on the Limitation of Anti-Ballistic Missile Systems.)
Undirritaður í Moskvu 26. maí 1972: tók gildi 3. október 1972. Samningurinn gildir um
ótakmarkaðan tíma. Uppsagnarfrestur er 6 mánuðir, en aðilar skulu í sameiningu
endurskoða samninginn á fimm ára fresti miðað við gildistöku hans. Prótókollur við
samninginn var gerður árið 1974.

Með samningnum er Bandaríkjunum og Sovétríkjunum bannað að setja upp gagneld-
flaugakerfi sem geti varið allt landsvæði þeirra. Bannið gildir einnig fyrir varnir ákveðinna
staða á landsvæði þeirra, nema að því leyti sem sérstaklega er leyft í samningnum.
Gagne\dflaugakerfi eru einungis leyfð við tvo staði í hvoru landi. Setja má upp eitt kerfi til
að verja höfuðborgina og annað til að verja eitt af þeim svæðum þar sem strategískar
landeldflaugar eru staðsettar. Ekki er leyfilegt að hafa nema 100 skotpalla fyrir gagneld-
flaugar og 100 gagneldflaugar í hvoru kerfi. Ratsjár í hvoru kerfi mega ekki fara yfir tiltekinn
fjölda. Þær eru einnig háðar takmörkunum um tæknilega gerð og eðli.

Samningurinn felur ekki í sér fremur en hinir samningarnir að aðilar geti haft eftirlit
með' því innan landamæra hvor annars að samningnum sé framfylgt. Þess í stað er tekið fram
að hvort ríki muni reiða sig á eigin eftirlitskerfi (national technical means of verification) til

að tryggja að farið sé eftir ákvæðum samningsins. Eftirlitið hefur einkum farið fram með
aðstoð gervihnatta en einnig, hvað Bandaríkjamenn hefur varðað, með sérstökum
eftirlitsstöðvum - eða .Jilustunarstöðvum" - í ríkjum sem liggja að landamærum
Sovétríkjanna. Í þessum samningi, sem og öðrum, er tekið fram að hvor aðili skuldbindi sig
til að gera ekkert það sem truflað geti eftirlitskerfi hins. Enn fremur að hann muni ekki af
ásettu ráði gera neinar þær ráðstafanir er hindrað geti eftirlit hins, s.s. að hylja vopnin. Þetta
á við alla samninga risaveldanna um takmörkun vígbúnaðar .
Í reynd var það svo þegar samningurinn var gerður að hvorugur aðila taldi sig geta sett

upp áreiðanlegt og áhrifaríkt gagneldflaugakerfi. Í samningnum endurspeglast og sú trú að
svo takmarkaðar eldflaugavarnir, sem leyfðar eru í honum, skipti litlu sem engu máli. Enn
fremur að eldflaugavarnir geti valdið pólitískum og hernaðarlegum óstöðugleika í samskipt-
um risaveldanna, vegna hugsanlegs kapphlaups milli þeirra á þessu sviði og þeirrar ógnun ar
við endurgjaldsgetu sem felast mundi í áhrifaríkum eldflaugavörnum.

Bandaríkjamenn settu upp gagneldflaugakerfi við eitt af hinum strategísku landeld-
flaugasvæðum sínum en það kerfi var síðan lagt niður. Sovétmenn byggðu kerfi við Moskvu
en ekkert við landeldflaugasvæði. ÍMoskvukerfinu eru nú einungis 32 gagneldflaugar í stað
þeirra 100 sem leyfilegar eru.

Báðir aðilar stunda viðamiklar rannsóknir á sviði eldflaugavarna. Í samningnum er
tekið fram að rannsóknir og prófanir séu leyfðar. ÞÓ má hvor aðili ekki hafa fleiri en 15
tilraunaflaugar á tilraunasvæðum í einu. Það á að tryggja að ekki sé mögulegt að gera svo
viðamiklar tilraunir að komast megi að því með einhverri. vissu hvort tiltekið gagneld-
flaugakerfi sé áhrifaríkt eða ekki. Loks er leyft að endurnýja og bæta gagneldflaugakerfi
brjóti slíkt ekki í bága við ákvæði samningsins.

11.2. "Prótókollur við samning Bandaríkjanna og Sovétríkjanna
um takmörkun gagneldflaugakerfa."

(Protocol to the Treaty Between the United States of America and the Union of Soviet
Socialist Republics on the Limitation of Anti-Ballistic Missile Systems.)
Undirritaður í Moskvu 3. júlí 1974: tók gildi 25. maí 1976. Um gildistíma, uppsagnar-
frest og endurskoðun gildir hið sama og um gagneldflaugasamninginn frá 1972, enda er
tekið fram að prótókollur þessi sé óaðskiljanlegur (integral) hluti af þeim samningi.
Í prótókolli þessum segir að hvor aðili megi einungis hafa eitt gagneldflaugakerfi, í stað

tveggja eins og leyft var í samningnum frá 1972. Þetta eina kerfi skal annaðhvort vera við
höfuðborg eða við eitt af þeim svæðum þar sem strategískar landeldflaugar eru staðsettar.

Prótókollurinn heimilar t.d. Bandaríkjunum að taka niður gagneldflaugakerfið sem
þeir reistu við eitt af eldflaugasvæðum sínum og reisa annað, háð sömu takmörkunum, við
Washington. Á sama hátt er Sovétmönnum leyfilegt að leggja niður kerfið sem þeir hafa við
Moskvu og byggja annað við eitt landeldflaugasvæða sinna. Þetta var þó háð því að
tilkynning um slíka fyrirætlan bærist hinum aðilanum áður en framkvæmdir hæfust; í fyrsta
lagi 3. október 1977 og í síðasta lagi 2. október 1978. Eftir það varð og er þetta leyfilegt
fimmta hvert ár og hvenær sem er á því ári. Þennan rétt má einungis nota einu sinni.

